
Efni: Aðalskipulag Reykjavíkur 2040 – tillaga rammahluti – Borgarlína 1. Lota: Ártún Fossvogsbrú  

Stjórn Landvernd sendir hér inn umsögn um tillögu rammahluta Aðalskipulags Reykjavíkur. Landvernd 

telur að um mjög mikilvægt mál fyrir Kópavog og Reykjavík sé að ræða með þá stefnu að leiðarljósi að 

breyta ferðamáta og um leið að greiða fyrir skilvirkara flæði umferðar.  

Stjórn Landverndar vill þó koma á framfæri nokkrum ábendingum. Á heildina litið er bygging Borgarlínu 

jákvæð fyrir þróun höfuðborgarsvæðisins, til þess að draga úr loftmengun og losun 

gróðurhúsalofttegunda ásamt öðrum umhverfisáhrifum og öryggi einnig.  

Markmið  

Markmiðin með lagningu Borgarlínu er að bregðast við væntanlegri aukningu í umferð. Umferðarspár 

sýna að óbreyttar ferðavenjur munu valda því að þjónustustig gatnakerfis versnar og umferðartafir 

aukast, þrátt fyrir fjárfestingar í nýjum umferðarmannvirkjum. Þess vegna eru afkastamiklar 

almenningssamgöngur og greiðfært stígakerfi fyrir gangandi og hjólandi mikilvægar fyrir íbúa 

höfuðborgarsvæðisins.  

Þrátt fyrir góðan vilja má búast við að umferðaraukning einkabílsins aukist mikið á næstu árum sem leiðir 

að veikleikum þess hve borgarlínu er ætlaður langur tími í uppbyggingu. Umferðarþungi á því 

óumflýjanlega eftir að aukast mikið á allra næstu árum með tilheyrandi svifryksmengun, losun 

gróðurhúsalofttegunda og aukinni hávaðamengun, allt þetta með neikvæðum áhrifum á lýðsheilsu 

borgarbúa.  

Þá er Landvernd þeirrar skoðunar að kanna þurfi miklu mun betur áhrif áformaðrar Sundabrautar sem 

beint verður inn í kjarna Reykjavíkur. Það skortir einmitt mjög í þessum áformum öllum um borgarlínu 

hvaða samlegðaráhrif Sundabraut mun hafa á þau helstu markmið sem hafa verið sett með borgarlínu.  

Það má vissulega velta upp þeirri spurningu hversu íþyngjandi áhrif ný Sundabraut mun hafa á þau 

meginmarkmið með borgarlínu þ.e. greiðari samgöngur og samdrátt í notkun einkabílsins þar sem borgin 

er hvað þéttust fyrir í dag. Landvernd hefur efasemdir um að ný umferðaræð sé til þess fallin að minnka 

álag á gatnakerfi og innviði miðsvæðis Reykjavíkur. Þessi einstaki þáttur er að mati Landverndar stórlega 

vanmetinn. Að mati Landverndar ætti að klára Borgarlínu á undan Sundabraut og sjá hvernig hún nær að 

breyta ferðamátum og meta þá þörf á Sundabraut í kjölfarið.  

Stjórn Landverndar telur því að ganga þurfi lengra í markmiðum um að draga úr umferðarþunga þannig 

að hann, hið minnsta, aukist ekki miðað við það sem nú er.  

Áhrif á náttúru- og menningarminjar  

Landvernd leggur áherslu á að við framkvæmdirnar verði vistkerfi Elliðaánna og Vatnsmýrarinnar ekki 

raskað. Við Elliðaárnar þarf að hafa í huga lífríki og jarðminjar bæði ofan og neðan við væntanlegt 

framkvæmdasvæði. Mjög er þrengt að friðlandi fugla í Vatnsmýri og miklar truflanir hafa verið þar vegna 

áralangra framkvæmda á svæðinu. Einnig þarf að huga að því að Borgarlína muni ekki ganga á þau 

náttúrulegu gæði sem nú þegar hefur verið of mikið raskað við Laugarnes og of langt í að raska 

náttúrulegri strandlengju á höfuðborgarsvæðinu. Ætla má að ríflega 80% strandlengjunnar við 

höfuðborgarsvæðið hafi nú þegar verið raskað. Einnig væri rétt að meta valkosti vegna lagningu 

Borgarlínu við útivistarsvæðið við Öskjuhlíð. Því hefur verið raskað töluvert á síðustu árum.  

  

Virðingarfyllst,  

f.h. stjórnar Landverndar  

  

Þorgerður María Þorbjarnardóttir, formaður 

  

  

  

  

  


